
Iqtisodiyot nazariyasi kafedrasi dotsenti

Annotatsiya: Ushbu maqolada Kanadada amalga oshirilayotgan ekologik loyihalar, xususan “Zero Waste Canada”, “Green 
Municipal Fund”, karbon narxlash tizimi hamda tub aholi ishtirokidagi monitoring dasturlari tahlil qilinadi. Shuningdek, 
mazkur tashabbuslarning O‘zbekistonda qanday tatbiq etilishi mumkinligi, ularning samaradorligi va potensial xavf-
xatarlar muhokama qilinadi. Maqola SWOT tahlil va qiyosiy yondashuv asosida yozilgan bo‘lib, yashil iqtisodiyotga 
o‘tishda xalqaro tajribaning ahamiyatini ochib beradi.

Kalit soʻzlar: Kanada, ekologik siyosat, yashil iqtisodiyot, nol chiqindi, karbon narxlash, ekologik monitoring, O‘zbekiston.
Abstract: This article explores environmental initiatives implemented in Canada, such as “Zero Waste Canada”, the 
“Green Municipal Fund”, carbon pricing systems, and Indigenous-led monitoring programs. It also examines the potential 
for applying these practices in Uzbekistan, assessing their effectiveness and possible challenges. The study uses SWOT 
analysis and a comparative approach to highlight the role of international experience in transitioning to a green economy.

Key words: Canada, environmental policy, green economy, zero waste, carbon pricing, environmental monitoring, 
Uzbekistan.
Аннотация: В данной статье рассматриваются экологические проекты, реализуемые в Канаде, такие как «Zero 
Waste Canada», «Green Municipal Fund», система ценообразования на углерод и мониторинг с участием коренных 
народов. Также анализируются возможности внедрения этих инициатив в Узбекистане, их эффективность 
и возможные риски. Работа основана на SWOT-анализе и сравнительном подходе, подчёркивая значение 
международного опыта в переходе к «зелёной» экономике.

Ключевые слова: Канада, экологическая политика, зелёная экономика, нулевые отходы, углеродное 
ценообразование, экологический мониторинг, Узбекистан.

K I R I S H
Ekologik barqarorlik va iqlim o‘zgarishiga qarshi kurash hozirgi kunda global miqyosda eng dolzarb 

masalalardan biri hisoblanadi. Bunday sharoitda turli davlatlar ekologik muammolarni hal etish, tabiiy resurslarni 
saqlab qolish va atrof-muhitni himoya qilish borasida o‘ziga xos strategiyalarni ishlab chiqmoqda. Xususan, 
rivojlangan davlatlar — Kanada, Germaniya, Shvetsiya kabi mamlakatlar ekologik xavfsizlikni ta’minlashda 
innovatsion yondashuvlarni joriy etib, ekologik madaniyatni keng miqyosda shakllantirishga erishmoqda1.

Kanada, o‘zining ilg‘or ekologik tashabbuslari bilan tanilgan davlatlardan biri sanaladi. Kanada hukumati 
ekologik barqarorlikni ta’minlash maqsadida 2030 va 2050-yillarga mo‘ljallangan “Yashil iqtisodiyot” strategiyasini 
ishlab chiqqan. Mamlakat Parij kelishuvining ishtirokchisi sifatida karbon chiqindilarini bosqichma-bosqich 
kamaytirish, qayta tiklanuvchi energiya manbalaridan keng foydalanish va nol chiqindili jamiyatga o‘tish kabi 
ustuvor maqsadlarni belgilagan. Kanadaning ekologiya sohasidagi yutuqlari, innovatsion loyihalari va uzoq 

1	  https://www.greenparty.ca/en/our-plans/green-economy 

muddatli strategiyalari ko‘plab mamlakatlar uchun o‘rnak bo‘lib xizmat qilmoqda. Ayniqsa, ushbu mamlakatda 
amalga oshirilayotgan ekologik tashabbuslar nafaqat milliy darajada, balki xalqaro miqyosda ham keng e’tirof 
etilmoqda.

Shu bilan birga, O‘zbekiston uchun bunday ilg‘or tajribalar katta amaliy ahamiyatga ega. Chunki mamlakatda 
ekologik muammolar, atmosfera havosining ifloslanishi, yer va suv resurslarining degradatsiyasi hamda iqlim 
o‘zgarishiga moslashuv ehtiyoji tobora ortib bormoqda.

O‘zbekistonda ekologiya sohasida ayrim loyihalar amalga oshirilayotgan bo‘lsa-da, Kanada tajribasida 
mavjud bo‘lgan ayrim innovatsion yechimlar va tashabbuslar hanuz mamlakatda keng joriy etilmagan. Ushbu 
maqolada Kanadada ekologiya sohasida muvaffaqiyatli yo‘lga qo‘yilgan, ammo O‘zbekistonda hali amaliyotga 
tatbiq etilmagan loyihalar va dasturlar tahlil qilinadi. Bu kabi ilg‘or tajribalarni chuqur o‘rganish va ulardan 
foydalanish O‘zbekistonning ekologik barqarorligini ta’minlashda, samarali yondashuvlar shakllantirishda 
muhim omil bo‘lib xizmat qilishi mumkin.

M A V Z U G A  O I D  A D A B I Y O T L A R  S H A R H I
Yashil iqtisodiyotga o‘tish jarayonini o‘rganishda xalqaro va milliy adabiyotlar asosiy nazariy manba sifatida 

xizmat qiladi. Xususan, Kanada tajribasi xalqaro miqyosda ilg‘or namuna sifatida e’tirof etilgan bo‘lib, uning 
asosiy jihatlarini O‘zbekiston kontekstida ko‘rib chiqish muhim ahamiyatga ega.

Masalan, T. Jackson 2009-yilda chop etilgan “Prosperity without Growth” asarida barqaror taraqqiyot 
atrof-muhitga zarar yetkazmagan holda iqtisodiy o‘sishni ta’minlash usullarini muhokama qiladi. Muallif ishlab 
chiqarish va iste’mol jarayonlarida ekologik izni kamaytirish uchun davlat siyosatini qayta ko‘rib chiqishni taklif 
etadi. Ushbu yondashuv Kanada hukumatining “green economy” siyosatida, xususan, Green Municipal Fund 
kabi loyihalarda o‘z ifodasini topgan.

Parlee va Berkes 2005-yilda Kanadadagi tub aholi ishtirokidagi ekologik monitoring bo‘yicha olib 
borgan tadqiqotlarida an’anaviy bilimlar va mahalliy tajriba asosida ekologik barqarorlikni qo‘llab-quvvatlash 
mumkinligini ta’kidlaydi. Bu holat O‘zbekistonda fuqarolik jamiyati ishtirokini kengaytirish zarurligini ko‘rsatadi.

O‘zbekiston kontekstida Toshpo‘latova N. 2023-yilda chop etilgan “O‘zbekiston iqtisodiyotida yashil 
moliyalashtirish tamoyillari” nomli maqolasida yashil iqtisodiyotga o‘tish uchun infratuzilmaviy va moliyaviy 
mexanizmlarni rivojlantirish zarurligini qayd etadi. Muallif davlat tomonidan yashil obligatsiyalar chiqarilishi, 
qayta tiklanuvchi energiyaga investitsiyalar jalb etilishi hamda ekologik normativlar kuchaytirilishi lozimligini 
bildiradi. Bu fikrlar Kanadadagi GMF (Green Municipal Fund) fondi faoliyati bilan bevosita bog‘liqdir.

Shuningdek, Nazarov S. 2021-yilda O‘zbekistonda chiqindilarni boshqarish tizimi haqida yozar ekan, 
chiqindilarni saralash madaniyati past darajada ekanligini va bu borada xalqaro tajriba, xususan, Kanada kabi 
davlatlarning yondashuvlarini o‘rganish zarurligini ta’kidlaydi. Zero Waste Canada tashkiloti tajribasi ushbu 
nuqtayi nazarni to‘liq tasdiqlaydi.

Xalqaro valyuta jamg‘armasi (IMF) tomonidan 2022-yilda e’lon qilingan “Carbon Pricing in Climate Policy” 
hisobotida karbon chiqindilarini narxlash tizimi iqlim siyosatining eng samarali vositalaridan biri sifatida qayd 
etiladi. Kanadadagi karbon solig‘i tizimi mazkur siyosatning amaliy ifodasi bo‘lib xizmat qilmoqda. O‘zbekistonda 
esa ushbu tizim hali joriy etilmagan bo‘lib, bu holat ilmiy maqolalarda tanqidiy yondashuv asosida ko‘rsatib 
o‘tilgan.

T A D Q I Q O T  M E T O D O L O G I YA S I
Ushbu maqola Kanada va O‘zbekiston ekologik siyosatini qiyosiy tahlil qilish orqali samarali ekologik 

loyihalarni O‘zbekistonga moslashtirish imkoniyatlarini aniqlashga qaratilgan. Deskriptiv va qiyosiy tahlil 
metodlari asosida Kanada hukumati va nodavlat tashkilotlarining (Zero Waste Canada, Green Municipal Fund, 
carbon pricing siyosati) faoliyati tahlil qilindi. Ma’lumotlar rasmiy veb-saytlar, xalqaro tashkilotlar hisobotlari 
va ilmiy manbalardan olindi. O‘zbekiston kontekstida vazirlik va statistika qo‘mitasi ma’lumotlari hamda ilmiy 
maqolalar asosida tahlil o‘tkazildi. SWOT tahlil orqali Kanada tajribasining kuchli va zaif tomonlari aniqlanib, 
O‘zbekiston uchun mos keladigan jihatlar baholandi.

T A H L I L  V A  N A T I J A L A R
Kanada bugungi kunda nafaqat iqtisodiy rivojlanish, balki ijtimoiy adolat va ekologik barqarorlik sohalarida 

ham ilg‘or tajribaga ega davlat sifatida tan olinmoqda. Ayni paytda ijtimoiy mas’uliyat (CSR — Corporate Social 
Responsibility) kompaniyalarning asosiy strategik ustuvorliklaridan biriga aylangan. Ushbu tamoyil nafaqat 
inson huquqlariga hurmat, adolatli mehnat sharoitlari va jamiyatga xizmat qilishni, balki atrof-muhitni asrashni 
ham o‘z ichiga oladi. Ayniqsa, Kanada yashil iqtisodiyot tamoyillarini korporativ siyosatga joriy etishda yetakchi 
o‘rinni egallamoqda.

Ijtimoiy mas’uliyatli yondashuv Kanadada ko‘plab qonuniy me’yorlar va siyosiy dasturlar orqali 
rag‘batlantirilmoqda. Masalan, Kanada Barqaror rivojlanish to‘g‘risidagi qonuni (Federal Sustainable 
Development Act) hamda Greenhouse Gas Pollution Pricing Act kabi hujjatlar kompaniyalarni ekologik 
xavfsizlikka rioya qilishga undaydi. Bu esa korxonalarni nafaqat iqtisodiy daromad, balki ekologik va ijtimoiy 
ta’sirni ham hisobga olishga majbur qilmoqda.

Ko‘plab kanadalik kompaniyalar o‘zlarining CSR strategiyalarini yashil iqtisodiyot konsepsiyasi bilan 
uyg‘unlashtirgan. Masalan, Suncor Energy, Enbridge, Telus va Loblaw Companies kabi yirik korxonalar 
energiyani tejovchi texnologiyalar, chiqindilarni kamaytirish, qayta tiklanuvchi resurslardan foydalanish hamda 
karbon izini qisqartirish bo‘yicha keng ko‘lamli tashabbuslarni amalga oshirmoqda. Ular ekologik muammolarni 
nafaqat ekologlar uchun, balki o‘z mijozlari va investorlar uchun ham dolzarb masala sifatida ko‘rmoqda.

Kanadada ijtimoiy mas’uliyat konsepsiyasi yashil iqtisodiyotning uchta asosiy yo‘nalishi bilan bevosita 
bog‘liq: barqaror energiya manbalariga o‘tish, resurslardan oqilona foydalanish va atmosfera ifloslanishini 
kamaytirish. Ushbu yondashuv Kanadani nafaqat ichki bozorda, balki xalqaro miqyosda ham ishonchli va 
mas’uliyatli sherik sifatida tanitmoqda.

Kanada ekologik barqarorlikni ta’minlash borasida ilg‘or davlatlardan biri hisoblanadi. Mamlakatda ekologik 
muammolarni hal qilish, bioxilma-xillikni saqlash, havo va suv sifatini yaxshilash hamda iqlim o‘zgarishiga 
qarshi kurashish yo‘nalishlarida keng ko‘lamli innovatsion va tizimli yondashuvlar qo‘llaniladi. Ayni paytda 
O‘zbekistonda ham ushbu sohalarda muayyan faoliyatlar olib borilayotgan bo‘lsa-da, Kanada tajribasida 
mavjud ayrim loyihalar hali yo‘lga qo‘yilmagan. Quyida ana shunday loyihalarning ayrimlari tahlil qilinadi:

1. Zero Waste Canada (ZWC) – nol chiqindili jamiyat konsepsiyasi
Zero Waste Canada tashkiloti butun mamlakat bo‘ylab chiqindilarni maksimal darajada kamaytirish va 

qayta ishlashni targ‘ib qiladi. Ular nafaqat maishiy chiqindilarni saralash tizimini yo‘lga qo‘ygan, balki ta’lim 
muassasalari, korxonalar va jamoat joylarida “nol chiqindi” madaniyatini joriy qilishga katta e’tibor qaratadi. 
Bu tashabbus atrof-muhitga zarar keltiruvchi materiallar iste’molini kamaytirish orqali ekologik barqarorlikka 
erishishni maqsad qiladi. O‘zbekistonda esa chiqindilarni saralash madaniyati endigina shakllanmoqda, keng 
ko‘lamli “nol chiqindi” dasturlari esa hali joriy etilmagan.

ZWCning eng katta yutuqlaridan biri — ekologik ta’lim va ongni oshirishga alohida e’tibor qaratishidir. 
Tashkilot maishiy chiqindilarni saralash, qayta ishlash va ekologik toza turmush tarzini targ‘ib qilish uchun ta’lim 
muassasalarida va jamoat joylarida tashabbuslar ishlab chiqadi. Shu orqali jamiyatni chiqindilarni kamaytirishga 
undashga harakat qilinadi. Bu tizim ta’lim muassasalaridan tortib, ofislar, restoranlar va savdo markazlarigacha 
kengayadi. Zero Waste Canada bu jarayonni nafaqat ekologik, balki iqtisodiy samaradorlik sifatida ham 
namoyon etadi. Chunki chiqindilarni kamaytirish, resurslardan samarali foydalanish va yaxshilangan qayta 
ishlash tizimi orqali xarajatlarni sezilarli darajada qisqartirish mumkin.

2. The Green Municipal Fund (GMF) – yashil loyihalarni moliyalashtirish
Kanadaning GMF dasturi mahalliy hokimiyatlar va shahar kengashlarini ekologik loyihalarni amalga 

oshirishda moliyaviy jihatdan qo‘llab-quvvatlaydi. Ushbu jamg‘arma orqali quyosh va shamol energiyasiga o‘tish, 
yashil binolar qurilishi, jamoat transportini modernizatsiya qilish kabi loyihalar moliyalashtiriladi. O‘zbekistonda 
yashil moliyalashtirish g‘oyasi bo‘yicha dastlabki qadamlar tashlangan bo‘lsa-da, mahalliy hokimiyatlar 
darajasida ekologik loyihalarni maxsus jamg‘armalar orqali qo‘llab-quvvatlash tizimi hali shakllanmagan.

3. Carbon Pricing & Cap-and-Trade Systems – karbon soliqlari va savdo tizimi
Kanadada karbon chiqindilariga narx belgilash tizimi mavjud bo‘lib, korxonalar ishlab chiqargan karbon 

gazlari uchun to‘lov amalga oshiradi yoki kvotalar doirasida savdo qiladi. Bu mexanizm orqali sanoat korxonalari 
iqlim o‘zgarishiga ta’sir qiluvchi gazlar chiqindisini kamaytirishga rag‘batlantiriladi. O‘zbekistonda esa karbon 
chiqindilari bo‘yicha aniq narxlash va kvota savdosi tizimi hali joriy etilmagan.

Karbon solig‘i (Carbon tax) — hukumat tomonidan har bir tonna CO₂ chiqindisi uchun belgilangan to‘lov 
tizimi bo‘lib, 2023-yil holatiga ko‘ra, ushbu soliq har bir tonna karbon chiqindisi uchun 65 Kanada dollari 
miqdorida belgilangan. 2030-yilgacha bu ko‘rsatkichni 170 Kanada dollarigacha bosqichma-bosqich oshirish 
rejalashtirilgan.

Cap-and-Trade tizimi — hukumat tomonidan sanoat korxonalariga chiqindilarni chiqarish uchun maksimal 
kvota (cap) belgilanadi. Har bir korxona ushbu kvotalarni oladi va ortiqchasini boshqa korxonalarga sotishi 
mumkin. Masalan, Quebec va Kaliforniya o‘rtasida tashkil etilgan savdo bozori orqali korxonalar karbon 
kvotalarini birja narxida sotib oladi yoki sotadi. 2024-yil holatiga ko‘ra, bir tonna karbon kvotasi uchun savdo 
narxi 30–50 Kanada dollari oralig‘ida bo‘lishi mumkin (bozor talab va taklifiga qarab o‘zgaradi).

Kanadadagi karbon narxlash va Cap-and-Trade tizimi sanoat korxonalarini iqlim o‘zgarishiga ijobiy ta’sir 
ko‘rsatishga undovchi ilg‘or iqtisodiy mexanizmdir. Soliq miqdorining aniq belgilanishi korxonalarni ekologik 
javobgarlikka majbur qiladi va karbon chiqindilarining narxini moliyaviy jihatdan sezilarli darajada his qildiradi. 
O‘zbekiston uchun ham bu tajribani o‘rganib, mamlakat sharoitlariga moslashtirilgan karbon narxlash tizimini 

ishlab chiqish dolzarb vazifalardan biri hisoblanadi. Bu tizim O‘zbekistonni ekologik barqarorlik yo‘lida yangi 
bosqichga olib chiqishi mumkin.

4. Community Energy Plans (CEP) – mahalliy energiya rejalari
CEP dasturi orqali Kanada shahar va qishloqlarida energiya tejamkorligini oshirish, qayta tiklanuvchi 

energiya manbalaridan foydalanish hamda iqlimga moslashish strategiyalari ishlab chiqiladi. Bu dastur har 
bir hududning geografik, iqlimiy va iqtisodiy shart-sharoitlaridan kelib chiqib, individual energiya siyosatini 
shakllantirish imkonini beradi.

O‘zbekistonda so‘nggi yillarda “yashil iqtisodiyot” konsepsiyasi doirasida bir qancha chora-tadbirlar 
amalga oshirilmoqda. Masalan, “Yashil energiya” dasturlari, quyosh va shamol elektr stansiyalarini qurish 
loyihalari yo‘lga qo‘yilgan. Biroq mahalliy darajada alohida ekologik fondlar orqali moliyalashtirish tizimi hali 
shakllanmagan. Hokimiyatlar ekologik loyihalarni amalga oshirishda asosan markaziy budjet mablag‘lariga 
tayanadi yoki xalqaro donorlar yordamiga muhtoj bo‘ladi. Bu esa mahalliy tashabbuslarning mustaqilligini 
cheklaydi va barqaror moliyalashtirishni ta’minlay olmaydi.

Kanadadagi Green Municipal Fund (GMF) tajribasi shuni ko‘rsatadiki, mahalliy hokimiyatlarga moliyaviy va 
texnik yordam ko‘rsatish orqali ekologik transformatsiyani sezilarli darajada tezlashtirish mumkin. O‘zbekistonda 
ham ushbu model asosida milliy yoki mintaqaviy “Yashil shaharlar jamg‘armasi” kabi fondlar tashkil etilsa, 
ekologik loyihalar soni va sifati oshadi.

5. Indigenous-led Environmental Monitoring – mahalliy xalqlar yetakchiligidagi monitoring
Kanadada tub aholi vakillari (indigenous communities) ekologik monitoring va muhofaza tadbirlarida 

bevosita ishtirok etadi. Ular o‘z an’anaviy bilimlari va ekosistemaga yaqin munosabati asosida tabiiy resurslarni 
muhofaza qilishda muhim rol o‘ynaydi. O‘zbekistonda esa ekologik nazorat asosan hukumatga tegishli organlar, 
ya’ni O‘zbekiston Respublikasi Ekologiya, atrof-muhitni muhofaza qilish va iqlim o‘zgarishi vazirligi tomonidan 
amalga oshiriladi. Fuqarolik jamiyatining faol ishtiroki esa hozircha sust darajada qolmoqda.

Masalan, Kanadaning Alberta provinsiyasida amalga oshirilayotgan Community-Based Environmental 
Monitoring dasturi doirasida tub aholi jamoalari provinsiya hukumati bilan hamkorlikda neft qazib olish 
jarayonlarining ekologik ta’sirini kuzatadi. Ushbu monitoring natijalari rasmiy davlat hisobotlariga kiritiladi va 
siyosiy qarorlar qabul qilishda hisobga olinadi.

Umuman olganda, Kanadadagi ijtimoiy mas’uliyat darajasi yuqori bo‘lib, u yashil iqtisodiyot tamoyillari bilan 
chambarchas bog‘langan. Bu tajriba O‘zbekiston kabi rivojlanayotgan davlatlar uchun muhim o‘rnak bo‘lishi 
mumkin, chunki u korxonalarning nafaqat moliyaviy barqarorligi, balki ekologik va ijtimoiy barqarorligiga ham 
hissa qo‘shadi (1-jadval).

1-jadval. Kanada ekologik siyosati SWOT tahlilida
Strengths Weaknesses

Yashil moliyalashtirish tizimi rivojlangan (masalan, Green 
Municipal Fund)

Sanoat va tabiiy resurslarga bog‘liqlik hali ham yuqori 
darajada

Zero Waste Canada kabi chiqindisiz jamiyatga 
yo‘naltirilgan kuchli dasturlar mavjud

Ba’zi hududlarda karbon solig‘iga qarshi ijtimoiy 
noroziliklar mavjud

Carbon pricing va cap-and-trade tizimi orqali issiqxona 
gazlari nazorat ostida

Qishloq joylarda ekologik innovatsiyalarni joriy etish sust 
kechmoqda

Tub aholining ekologik monitoringdagi faolligi yuqori Mahalliy va federal siyosat o‘rtasidagi tafovutlar ba’zan 
muvofiqlashtirishda muammo tug‘diradi

Opportunities Threats
Yashil texnologiyalarni eksport qilish va boshqa 
davlatlarga o‘rgatish imkoniyati

Iqlim o‘zgarishining Kanada shimolidagi ekotizimlarga 
ta’siri kuchaymoqda

Xalqaro hamkorlik va COP konferensiyalarda faol ishtirok Neft sanoati ekologik siyosatga qarshi lobbichilik qilishda 
davom etmoqda

Raqamli texnologiyalar orqali ekologik nazoratni 
kuchaytirish

Iqlim siyosatidagi keskin siyosiy o‘zgarishlar strategik 
barqarorlikka xavf solishi mumkin

Fuqarolik jamiyatining kuchli ishtiroki siyosatni qo‘llab-
quvvatlaydi

Global iqtisodiy inqirozlar yashil moliyalashtirish hajmiga 
salbiy ta’sir qilishi mumkin

Yuqoridagi SWOT tahlil Kanada ekologik siyosatining mukammallik darajasini va uni O‘zbekiston kabi 
rivojlanayotgan davlatlar tajribasiga tatbiq etish imkoniyatlarini aniqlashda muhim nazariy-amaliy manba sifatida 
xizmat qiladi. Kuchli tomonlar qatorida karbon chiqindilarini cheklovchi moliyaviy instrumentlarning mavjudligi, 
nol chiqindiga erishishga qaratilgan strategik yondashuvlar hamda fuqarolik jamiyatining faol ishtiroki alohida 

e’tiborga loyiq. Ayniqsa, Green Municipal Fund kabi tashabbuslarning muvaffaqiyati O‘zbekiston uchun qimmatli 
o‘rganiladigan tajriba bo‘lishi mumkin.

Biroq Kanada tajribasini to‘liq tatbiq etishda ayrim zaif tomonlar va tahdidlar ham e’tibordan chetda qolmasligi 
zarur. Xususan, tabiiy resurslarga nisbatan iqtisodiy qaramlik, karbon solig‘ining ijtimoiy qarshiliklarga uchrashi, 
shuningdek, global iqtisodiy inqirozlarning moliyaviy barqarorlikka bo‘lgan salbiy ta’siri O‘zbekiston sharoitida 
ham yuzaga chiqishi mumkin.

Shu bois O‘zbekistonda Kanada tajribasini joriy etishdan avval, mavjud iqtisodiy va ijtimoiy sharoitlarga 
moslashtirilgan mexanizmlarni ishlab chiqish, mahalliy realiyalarga mos “yashil siyosat” konsepsiyasini yaratish 
zarur. Bu jarayonda aynan Kanada tajribasining kuchli tomonlarini O‘zbekiston amaliyotiga bosqichma-bosqich 
va strategik asosda integratsiyalash eng maqbul yo‘l hisoblanadi.

X U L O S A  V A  T A K L I F L A R
Kanada tajribasi shuni ko‘rsatadiki, ekologik barqarorlikka erishishda hukumat, fuqarolik jamiyati va biznes 

subyektlari o‘rtasidagi samarali hamkorlik, moliyaviy vositalarning mavjudligi hamda aniq me’yoriy asoslar hal 
qiluvchi ahamiyat kasb etadi. Tadqiqot davomida o‘rganilgan Zero Waste Canada, Green Municipal Fund, 
karbon narxlash tizimi va tub aholi ishtirokidagi ekologik monitoring loyihalari nafaqat atrof-muhitni muhofaza 
qilish, balki jamiyatda ekologik ong va mas’uliyatni shakllantirishga xizmat qilayotgani aniqlangan.

Aksincha, O‘zbekistonda ekologik loyihalar ko‘proq markazlashgan holatda olib borilmoqda va fuqarolik 
jamiyatining faol ishtiroki hozircha sust darajada qolmoqda. Shu sababli, quyidagi aniq va amaliy takliflar ilgari 
suriladi:

“Nol chiqindi” (Zero Waste) dasturini bosqichma-bosqich joriy etish: Dastlabki bosqichda maktablar, oliy 
ta’lim muassasalari, yirik korxonalar va bozorlarda chiqindilarni ajratish, kamaytirish va qayta ishlash tizimini 
yo‘lga qo‘yish lozim. Dastlab, bu tajriba tariqasida 1–2 viloyatda sinov tariqasida amalga oshirilishi mumkin.

Yashil jamg‘armalar tashkil etish: Kanada tajribasidagi GMF kabi, O‘zbekistonda ham viloyat va tuman 
darajasida ekologik loyihalarni moliyalashtirishga mo‘ljallangan “Yashil taraqqiyot jamg‘armasi” singari moliyaviy 
mexanizmlar tashkil etilishi maqsadga muvofiqdir. Mablag‘ manbalari sifatida mahalliy soliq tushumlari, xalqaro 
grantlar va davlat-sheriklik loyihalari jalb etilishi mumkin.

Karbon chiqindilariga narx belgilash tizimini ishlab chiqish: Korxonalarni chiqindilarni kamaytirishga 
rag‘batlantiruvchi mexanizm sifatida karbon solig‘i yoki kvota savdosi tizimi asosida pilot loyihalarni yo‘lga 
qo‘yish zarur. Masalan, Kanadada 2023-yil holatiga ko‘ra karbon solig‘i har bir tonna CO₂ uchun 65 Kanada 
dollari etib belgilangan. Bu esa korxonalarni ekologik innovatsiyalarga sarmoya kiritishga majbur qiladi.

Fuqarolik jamiyati va mahalliy jamoalarni ekologik monitoringga jalb qilish: Ekologik nazorat faqat davlat 
organlari zimmasidagi vazifa emas. Ayniqsa, qishloq hududlarida yashovchi aholi, xususan yoshlar va ayollarni 
ekologik loyihalarda bevosita ishtirok ettirish orqali ularning ijtimoiy faolligi oshiriladi va loyihalarning natijadorligi 
ta’minlanadi.

Milliy ekologik ma’lumotlar platformasini yaratish: Kanadadagi amaliyot singari, O‘zbekistonda ham barcha 
ekologik ko‘rsatkichlar, chiqindilar, atmosfera ifloslanishi va amalga oshirilayotgan ekologik loyihalar haqida 
ochiq, interaktiv va muntazam yangilanadigan raqamli platformani ishga tushirish zarur. Bu nafaqat shaffoflikni 
oshiradi, balki ilmiy va siyosiy qarorlar qabul qilishda ham muhim manba bo‘lib xizmat qiladi.

